
				Gwirwyd y dudalen hon


John Wyn ap Meredydd o Wydir
Ddychwelodd yn llawen i'w blas,

John Wyn ap Meredydd a'i filwyr,
O hela y Gwylliaid cas,

A'r Barwn a Siryf Trefaldwyn,
Yn chwerthin yn uchel a hir,

Wrth deithio yn ôl drwy yr Oerddrws,
'R ôl ymlid y Gwylliaid o'r tir.


Cyn hir yr oedd Brawdlys ym Maldwyn,
A'r Barwn ddychwelai o'r llys,

I'w hafod ger hen dref Dolgellau,
Drwy ddrysni y Dugoed ar frys;

A'r Gwylliaid a wybu ei ddyfod,
A chofiwyd diofryd y fam,

A chlywyd y meirw yn galw
O'u beddau am ddial y cam.


Yng nghanol y perthi y safent,
Bob un gyda'i fwa yn dynn,

Ac Owain, y Barwn, yn nesu,
Mor falch ar ei geffyl gwyn;

Ac yna yn sydyn daeth cawod
O saethau-ni wyddid o b'le-

Ac Owain, y Barwn, a drawyd
Ar afal ei lygad de.

